
MINUTI

IĊ-CHAIRPERSON (Onor. Katya De Giovanni): Hawn xi korrezzjonijiet għall-Minuti? 

ONOR. ALBERT BUTTIGIEG: Sinjura President, xtaqt nagħmel punt ta’ kjarifika. Ftit taż-żmien ilu aħna konna għamilna żjara ġewwa Dar l-Immigranti u ltqajna’ ma’ Fr D’Amato u t-tim tiegħu li jmexxu din id-Dar. Xtaqt inkun naf jekk din il-laqgħa tidħolx bħala parti mill-Minuti ta’ dan il-Kumitat?  

IĊ-CHAIRPERSON: Minħabba li l-laqgħa ma saritx fil-premises tal-Parlament ma nistgħux neħduha bħala laqgħa formali tal-Kumitat u allura m’għandniex Minuti tagħha. Rigward l-istedina min-naħa tal-Father biex inkomplu d-diskussjoni se naraw li nilqgħu dik it-talba wara li nkunu eżawrixxejna t-talbiet l-oħra li għandna. 

ONOR. ALBERT BUTTIGIEG: Jista’ forsi jkollna timeframe peress li din hija issue kurrenti? 

IĊ-CHAIRPERSON: Nistgħu nistaqsu lis-Segretarju biex jgħidilna bejn wieħed u ieħor kemm għad fadlilna mistednin fil-lista tagħna. U mbagħad ikun jista’ jgħaddilna email bid-dettalji. 

ONOR. GRAZIELLA GALEA: Sinjura President, forsi nistgħu x’ħin naslu għall-punt Affarijiet Oħra nsemmuhom hemm, kemm il-laqgħa ma’ Dar l-Immigranti u kemm il-laqgħa mar-Richmond Foundation.  

IĊ-CHAIRPERSON: Nistgħu nagħmlu hekk. 

Il-Minuti tal-Laqgħa Nru 26 li saret fl-10 ta’ Lulju 2024 kienu approvati.

DISKUSSJONI DWAR IR-RAPPORT ANNWALI 2023 MAĦRUĠ MILL-KUMMISSARJU TAT-TFAL

IS-SINJURA ANTOINETTE VASSALLO (Kummissarju tat-Tfal): Sinjura President, Onor. Membri, waslet sena oħra u lanqas nista’ nemmen li diġà għaddiet sena oħra. Quddiemkom għandkom issibu kopja tar-rapport annwali tas-sena l-oħra. Għandkom ftit minnhom qegħdin bl-Ingliż u oħrajn qegħdin bil-Malti. Għandkom ukoll USB pendrive fejn tistgħu ssibu l-presentation li se nagħmlu u r-rapport annwali bl-Ingliż u bil-Malti. 

Aħna għamilna presentation qasira għax dak li għamilna matul is-sena l-oħra jinsab kollu fir-rapport. Semmejna erba’ fenomeni li kien hawn is-sena l-oħra li huma l-global warming, l-ongoing conflicts, l-artificial intelligence u r-rising inflation li fil-verità qed jaffettwaw mhux biss lit-tfal Maltin imma lit-tfal kollha tad-dinja. F’dak li għandu x’jaqsam ma’ gwerer u global warming inħossu li d-drittijiet tat-tfal iridu jkunu mħarsa dejjem. Aħna l-aktar li jimpurtana minn Malta, però xorta hija xi ħaġa li fil-verità ġieli niddiskutuhom mat-tfal, u t-tfal stess jinkwetaw fuq dawn l-affarijiet, kemm fuq il-gwerra u kemm fuq il-global warming. Dawn huma topics li għalkemm dak li jkun jista’ iqishom bħala suġġetti tqal, imma t-tfal tal-lum tiskanta kemm jafu fuqhom.  

Artificial intelligence tinkwetana wkoll. Nemmen li huwa avvanz kbir fit-teknoloġija imma nibża’ li għad tkun ta’ impatt fuq it-tfal ‘il quddiem, u ma nafux eżatt kif se tiżvolġi. Hija ħaġa tajba wkoll għax it-tfal diġà jafu biha u ċerta li se tgħinhom anke meta jiġu biex ifittxu l-informazzjoni. L-Università qegħdin jużawha ħafna u hija xi ħaġa li bdejna nagħmluha b’dak il-mod. Jekk wieħed iħares lejn xiex jikkonsisti l-istaff tagħna, kif qed taraw aħna uffiċċju żgħir. Aħna uffiċċju indipendenti imma naqgħu taħt il-Ministeru għall-Politika Soċjali u Drittijiet tat-Tfal, li huwa mmexxi mill-Ministru Michael Falzon. Għandna staff żgħir u għandna l-intoppi tagħna, ma nistħix ngħid, imma nemmen li bħala staff għandna naħdmu flimkien b’għan wieħed, li kemm jista’ jkun naraw li l-interessi tat-tfal jiġu mħarsa u li nipproteġu dejjem id-drittijiet tat-tfal. 

Fuq din il-paġna tajtkom brief fuq l-income and expenditure tal-Kummissjoni. Jekk xi ħadd minnkom irid jistaqsini fuq xi breakdown ta’ ċerti affarijiet inkun nista’ inweġibkom għax għandi l-breakdown tal-expenditures kollha. Mhux se noqgħod nidħol fid-dettall tiegħu imma jekk triduni nispjega xi ħaġa għandi d-dettalji ta’ kull item li hemm imniżżel fil-parti tal-income. L-importanti hu li noqogħdu attenti li nużaw il-flus bl-aktar mod effikaċi u li nżommu mal-baġit li għandna. Ikollok kemm ikollok naħseb li qatt mhu biżżejjed avolja meta kelli bżonn l-għajnuna dejjem insibha. Min-naħa tal-Ministeru meta jinqala’ xi ħaġa jgħinuna imma nista’ ngħid li sejrin tajjeb bħala baġit. Anzi għollewulna għax għamilt struttura ġdida. Is-sena l-oħra l-baġit kien aktar baxx minn hekk, u kien jidher biċ-ċar li hemm bżonn li jiżdied. Għalhekk għamilna struttura ġdida biex l-impjegati nimmotivawhom għax inutli jkollok l-impjegati jekk dawn ma jkunux motivati. Allura rajt li kemm jista’ jkun nimmotivawhom biex kulħadd jaħdem b’għan wieħed. 

Fil-paġna li jmiss tistgħu taraw kif is-sena l-oħra ċċelebrajna 20 sena minn meta ġie mwaqqaaf l-Uffiċċju tal-Kummissarju. Għal din l-attività għamilna kompetizzjoni biex lit-tfal inġiegħluhom jipparteċipaw permezz tat-tpinġija, poeżija jew write-up u b’hekk ninkludu lit-tfal fix-xogħol tagħna ta’ Kummissjoni ħalli noħolqu iżjed awareness fuq id-drittijiet tagħhom. Nagħtu ħafna importanza tal-World Children’s Day, li se tiġi kkomemorata fl-20 ta’ Novembru. Din nagħtuha importanza għax qegħdin niċċelebraw il-ġurnata tat-tfal, u aħna nemmnu li t-tfal irridu nilħquhom billi mmorru fl-iskejjel, u li t-tfal fl-iskejjel ikunu jistgħu jipparteċipaw. Is-sena l-oħra pparteċipaw ammont sostanzjali ta’ tfal. Fil-fatt kien hemm 60 skola li pparteċipaw, u ta’ kull sena nqassmu riżorsi speċifiċi biex jitkellmu fuq dawn id-drittijiet tat-tfal. Qassamna wkoll lill-istudenti ta’ Kinder 2 u minn Year 1 to Year 4. Dawn jikkonsistu f’kotba u leaflets. 

Inqassmu wkoll lit-tfal ikbar fl-età. U għandna wkoll poster bid-drittijiet. Dawk ġieli nqassmuhom u nagħtu lil different cohorts tal-iskejjel. L-għan tagħna huwa li mmorru fl-iskejjel u nagħmlu l-outreach għax nemmen li aktar ma nkunu qrib it-tfal aktar nistgħu nisimgħuhom. Bħala Uffiċċju nemmen ħafna fil-parteċipazzjoni tat-tfal. U l-parteċipazzjoni tat-tfal, jekk ma mmorrux aħna u nagħmlu l-outreach, kultant ma tkunx tista’ tilħaqhom. U allura mill-ewwel ġurnata bdejt li kemm jista’ jkun immur fl-iskejjel, u ndur l-iskejjel kollha, tal-Istat, Indipendenti u tal-Knisja. Apparti li niddiskutu magħhom id-drittijiet dejjem nabbinaw xi tema importanti li tinteressa lit-tfal u nagħmlu focus groups fuq dik it-tema. Is-sena l-oħra għamilna focus groups ma’ 20 klassi. L-iskop tiegħi kien li nipprova mmur fi skola minn kull lokalità f’Malta. Mill-bidu tat-terminu tiegħi diġà se nkunu dorna 25 lokalità. Ovvjament impossibbli tagħmel 68 skola f’sena waħda imma matul it-terminu tiegħi nixtieq indur skola minn kull lokalità. Morna wkoll Għawdex u b’kollox kważi żorna 50 skola.  

IS-SINJURA SUZANNE GARCIA IMBERNON (Manager fl-Uffiċċju tal-Kummissarju tat-Tfal): Qed nitkellmu fuq is-sena 2023. U s-sena 2024 kważi għaddiet ukoll. 

IS-SINJURA ANTOINETTE VASSALLO: Hekk hu, l-2024 kważi għaddiet ukoll. Bħala Uffiċċju ma noffrux servizzi, però naħdmu mal-entitajiet u mal-istakeholders kollha, inkluż mal-Ministeru tagħna. Mal-Ministeru għall-Politika Soċjali u Drittijiet tat-Tfal għamilna kollaborazzjoni mal-Università ta’ Cork u ġibna lill-Professur Laura Lundy. Irrid ngħid ukoll li permezz ta’ dan il-proġett saret app fuq empowering child participation. Inħeġġu biex ħafna tfal jidħlu f’din l-app u meta nagħmlu focus groups inġiegħluhom jipparteċipaw u ngħidulhom biex jieħdu interess. Kien hemm tfal li daħlu f’din l-app imma rridu naraw aktar biex kemm jista’ ikun it-tfal jipparteċipaw ħalli nisimgħu l-opinjoni u l-ħsibijiet tagħhom. 

Nista’ ngħid ukoll li minbarra li għamilna dan il-proġett, komplejt fuq it-tisħiħ li t-tfal nagħtuhom iżjed importanza fil-Kummissjoni. U għal dan il-għan ħloqna ċ-Children’s Advisory Board. Dan il-bord jiġi maħtur kull sena, u fih ikollna 12-il tifel u tifla, u jista’ jipparteċipa kulħadd fih. Nibagħtu ittra lill-iskejjel kollha – mhux naqbdu u nagħżluhom aħna - u kull min ikun interessat jidħol f’dan iċ-Children’s Advisory Board. U hemmhekk niddiskutu temi importanti magħhom, u huma jgħinuni fix-xogħol tiegħi. 

Wieħed irid jgħid ukoll li hemm iċ-Children’s Council li jaqa’ direttament taħt il-liġi tiegħi. F’dan il-bord għandek preżenza ta’ tfal u membri minn ministeri differenti. U dak ukoll huwa importanti għax nitkellmu fuq ix-xogħol li jkun qed isir. U dak li jsir fiċ-Children’s Advisory Board jgħinni fix-xogħol tiegħi bħala Kummissarju. Dik hija l-aktar ħaġa importanti. Is-sena l-oħra ċċelebrajna l-World Mental Health Day, li tiġi ċċelebrata fl-10 ta’ Ottubru. Għamilna żewġ tool kits li nibagħtuhom fl-iskejjel li fihom ikollhom lesson plan u jitqassmu videos. Fil-każ tal-World Mental Health Day il-lesson plan kienet speċifikament fuq il-mental health. Aħna nafu li din hija xi ħaġa inkwetanti għal kulħadd għax il-mental stress qiegħed jolqot aktar minn età żgħira. Tfal ta’ 13-il sena jkunu diġà qegħdin ibatu minn mental stress! (Interruzzjonijiet)

Iva, Onorevoli. Naħseb hija xi ħaġa li tinkwieta lil kulħadd u ma nistgħux ma nagħtux kasha. Irridu nagħtuha l-importanza tagħha. Fis-social media campaign għamilna video biex kemm jista’ jkun inħeġġu lill-ġenituri ħalli jissapportjaw is-saħħa mentali tat-tfal. Dan il-video laħaq lil eluf ta’ nies għax kellna feedback tajjeb ħafna. 

Irrid nitkellem ukoll fuq il-media and online environment, li żgur ma nistgħux ma nitkellmux fuqu. It-tfal jafu ħafna u jinteressahom sew dan is-suġġett. Fil-fatt niddiskutuh ħafna mat-tfal għax importanti li jkun hemm ħafna awareness fuq dan l-imbierek internet. U hemm bżonn li jkun hemm aktar awareness fuqu. Bħala Safe Internet Forum issapportjajna youth adviser to participate in a European Conference. Marret miegħu Sue u huwa importanti li lil dawn it-tfal nagħtuhom il-kuraġġ meħtieġ biex jitkellmu f’dawn il-fora internazzjonali għax nemmen li dak jagħtihom vantaġġ ‘il quddiem. Dik hija xi ħaġa li nemmnu fiha wkoll bħala Uffiċċju. 

L-Uffiċċju kien ilu ma jagħmel live-in ta’ tlitt ijiem minħabba l-pandemija tal-COVID-19.  Għalhekk is-sena l-oħra ħsibna biex nagħmlu r-rights for youth three days live-in ġewwa Għawdex, u li għalih ipparteċipaw tfal ta’ bejn it-13 u l-15-il sena. Kien suċċess ħafna u kellna madwar 51 tfal minn Malta kollha. Hemmhekk ukoll nibagħtu ittra lill-iskejjel kollha u kull min hu interessat japplika u aħna nieħdu ħsieb li nagħżluhom. Jekk ikun hemm aktar milli għandna bżonn intellgħuhom bil-polza. U tant kienet suċċess li din is-sena ddeċidejna li nagħmlu żewġ live-ins u minflok 50 tifel u tifla, din is-sena kellna 90! U xorta ħallejna ftit barra. Nista’ ngħidilkom li din hija xi ħaġa li t-tfal they really look up to it, jieħdu pjaċir, u kellna tfal li anke ġew mis-sena l-oħra. Naħseb it-tfal tant huma mehdija llum fuq it-teknoloġija, tant huma busy għax irridu nżommu f’moħħna li t-tfal, minbarra l-homework għandhom ħafna aktar affarijiet x’jagħmlu. U allura m’għandhomx biżżejjed ħin biex joħorġu barra lil hinn mid-dar u jipparteċipaw f’attivitajiet soċjali, eċċ. Allura meta tagħtihom esperjenza bħal din, nista’ ngħidilkom li t-tfal jieħdu ħafna pjaċir. Kienet verament interessanti. Jiddiskutu temi importanti u nġiegħluhom jpparteċipaw. 

Niċċelebraw ukoll is-Safe Internet Day. Din mhux biss niċċelebrawha bħala Uffiċċju imma niċċelebrawha bħala inizjattiva li bdiet qabel ma dħalt fih jien. U fiha hemm involut il-Be Smart Online, li aħna nagħmlu parti minnu. Hemm ukoll involut il-Ministeru għall-Edukazzjoni u s-Cyber Crime Unit, u hija mmexxija mill-FSWS. Dan huwa importanti wkoll għax jagħfas ħafna fuq l-użu tat-teknoloġija u tal-media, u nemmen li rridu nkomplu nsaħħuha għax it-tfal irridu nżommuhom aware ta’ ċerti perikli li l-media soċjali qed iġibu fuq it-tfal. Din se nibqgħu nagħmluha sakemm jibqa’ l-Be Smart Online għax nemmnu li hija xi ħaġa integrali u li tgħin lit-tfal. Il-Be Smart Online hija mmexxija minn nies professjonisti. Hemm il-helpline 179 li huwa miftuħ 24 siegħa, jiġifieri kull min ikollu problema u kull min irid jitlob parir se jsib nies professjonisti li jilħqu kull tip ta’ mistoqsija f’dak li għandu x’jaqsam mhux biss ma’ safe internet imma anke jekk ikun hemm xi każ ta’ abbuż, eċċ.  

Irrid ngħid ukoll li s-sena l-oħra għamilna memorandum of understanding mal-Malta Communications Authority, li għandha x’taqsam mad-Digital Services Act, fejn offrejna l-għajnuna tagħna bħala konsulenti, speċjalment fuq il-parteċipazzjoni u l-protezzjoni tat-tfal għax dik hija l-linja tagħna. Is-sessjonijiet li nagħmlu ma jieqfux, mhux biss mat-tfal imma anke mal-edukaturi u l-ġenituri. Nemmen ħafna li f’dak li għandu x’jaqsam mat-tfal il-ġenituri għandhom rwol importanti fil-ħajja tagħhom u allura importanti li waħda tmur mal-oħra. It-tfal ngħallmuhom, hemm bżonn li nagħmlu ċerti sessjonijiet mat-tfal u jiena nagħmel parti mill-positive parenting li s-sena l-oħra kont nagħmel parti minnu u dak ukoll huwa kumitat importanti li tmexxi Ruth imma jiena nagħmel parti minnu wkoll għax nemmen fl-importanza tal-ġenituri u t-trobbija tat-tfal hija importanti ħafna. 

Is-sena l-oħra għamilna intersectoral committee għax way back kien sar studju fuq child friendly towns and villages, li sar qabel ma dħalt jien, u biex inkomplu naħdmu fuq dak it-tisħiħ tar-riċerka, għamilna dan l-intersectoral committee, fejn niltaqgħu kważi darba fix-xahar. Komplejna naħdmu fuqha u se nipprovaw noħolqu inċentiv billi ħajjarna l-kunsilli lokali biex il-villaġġi u l-ibliet tagħna nagħmluhom child friendly. Għamilna cooperation agreement mal-gvern lokali għax nemmnu li l-kunsilli lokali huma importanti ħafna, u bis-saħħa ta’ din il-kooperazzjoni jkun jista’ jgħinna fix-xogħol tagħna sabiex inħarsu d-drittijiet tat-tfal. Bqajna nagħmlu provision of training on child participation. Fil-fatt Sue l-expertise tagħha huwa fuq il-parteċipazzjoni u tgħinni ħafna. Jekk irridu nagħfsu fuq il-parteċipazzjoni, importanti li nkomplu naħdmu fuqha. 
Għamilna żewġ educational events, b’kollaborazzjoni mal-ġenituri. Dawn kienu fuq id-digital age u fuq il-peer pressure. U dan għamilnieh għax bdejna nindunaw li l-bullying jeżisti fost it-tfal u l-peer pressure tista’ tkun ta’ stress fuq it-tfal. Għalhekk għamilna żewġ educational events mat-tfal biex niddiskutu magħhom dawn it-temi. Għamilna workshops differenti fi skejjel differenti, fejn hemmhekk nippromwovu healthy relationships għax importanti li dan is-suġġett jiġi diskuss ukoll mat-tfal. Ħadna sehem fis-social media campaign fejn ikun hemm 16-il ġurnata ta’ attiviżmu kontra l-gender based violence. Din naħdmuha mal-Commissioner on Gender-Based Violence and Domestic Violence. Bħala Uffiċċju ma nemminx li għandi naħdem waħdi imma rrid naħdem f’kollaborazzjoni ma’ kulħadd għax, wara kollox, l-għan huwa wieħed u ċjoè li nissalvagwardjaw l-interessi tat-tfal.  

Għamilna technical committee fejn iddiskutejna r-residential care frontline workers. U dan għamilnieh għax irridu niftakru li t-tfal jolqtu lil kulħadd, u fil-pożizzjoni tagħna, jekk qegħdin nissalvagwardjaw l-interessi tat-tfal irridu nieħdu inkonsiderazzjoni t-tfal, huma min huma, fejn qegħdin, minn fejn ġejjin, eċċ. Ir-residential care hija importanti għat-tfal li għandhom bżonn ikunu f’residential home. U emmint li huwa importanti li nagħtuhom ċerta importanza, u li jekk hemm bżonn niddiskutu ċertu materjal biex naraw kif nistgħu ntejbulhom l-affarijiet, allura aħna lesti li niddiskutuhom. Wara kollox, aktar ma jkollok data u aktar ma tkun taf x’ikun għaddej, aktar inkunu f’pożizzjoni li jekk hemm xi sitwazzjonijiet li rridu nirranġawhom inkunu nistgħu nirranġawhom bl-aħjar mod possibbli. Imbagħad noħorġu r-rakkomandazzjonijiet tagħna biex intejbu s-sitwazzjoni, però importanti li aħna nitkellmu ma’ kulħadd. 

Minbarra li aħna nagħtu l-importanza lit-tfal ulied Malta, inġiegħeluhom jipparteċipaw meta jsiru international committees, li jiena bħala Kummissarju nagħmel parti mill-European Network of Ombuds Persons for Children (ENOC). Minnu dan joħroġ il-European Network of Young Advisers (ENYA). Dan nagħtuh importanza kbira u s-sena l-oħra tellajnieh aħna bħala Uffiċċju. Din issir laqgħa fejn jiġu tfal minn pajjiżi differenti u niddiskutu ċerti temi. Is-sena l-oħra Malta ħaditha f’idejha u ġew żewġt itfal minn 18-il pajjiż differenti. Kienet esperjenza sabiħa u t-tema magħżula kienet “Promoting and Protecting Children’s Rights - The role of independent children’s rights institutions”. Aħna kull sena nagħżlu tema li tkun ta’ interess għat-tfal u s-sena l-oħra ddiskutejna dik il-materja. 

Is-sena ta’ qabel kienet fuq il-global warming, jiġifieri dejjem tkun tema differenti. Kienet esperjenza sabiħa għalina li ġew dawn it-tfal kollha minn barra. Imbagħad dak li jiġi diskuss u dak li joħroġ mill-konferenza, meta jien immur fil-forum tiegħi, quddiem il-kummissarji l-oħrajn tal-ENOC, inressaq ir-rakkomandazzjonijiet li jkunu ħarġu mill-ENYA. Kienet xi ħaġa li għamilnieha l-ewwel darba f’Malta b’mod fiżiku għax meta kienet saret qabel kien żmien il-COVID-19 u allura kienet saret online. Bejn online għal wiċċ’imb’wiċċ hemm differenza kbira. U nista’ ngħidilkom li kienet esperjenza verament sabiħa u ħadu pjaċir ħafna. It-tfal taw il-feedback tagħhom u fl-aħħar page għandkom issibu kanzunetta li t-tfal stess ħolqu dak il-ħin waqt il-konferenza. 

Barra li niddiskutu dawn it-temi, nilagħbu wkoll għax mhijiex xi ħaġa li nħallu t-tfal bilqiegħda biss. Fuq kollox dawn huma żgħażagħ. Il-kliem tal-kanzunetta ħarġu bih huma. Min-naħa tiegħi tajtkom brief tax-xogħol li għamilna. Issa jekk għandkom xi mistoqsijiet inkun nista’ nirrispondihom. 

IĊ-CHAIRPERSON: Nirringrazzjakom ta’ dik l-ispjega u tax-xogħol estensiv tagħkom. Hawn rimarki? L-Onor. Graziella Galea. 

ONOR. GRAZIELLA GALEA: Prosit tax-xogħol tagħkom. Bħalissa qegħdin niddiskutu l-vjolenza domestika f’laqgħa konġunta ma’ Kumitat ieħor, u mingħajr ma nsemmi ċerti dettalji għax din il-laqgħa ma kenitx waħda pubblika, smajna b’realtajiet li qegħdin jgħaddu minnhom diversi tfal. Nista’ ngħid li għalija lanqas ridt nemmen b’dak li qed nisma’. Issa xtaqt nistaqsi ftit dwar l-irwol tagħkom ma’ tfal li għandhom xi kondizzjoni jew tfal li għandhom xi tip ta’ diżabilità. Isir xi tip ta’ xogħol min-naħa tagħkom, speċjalment waqt li dawn ikunu qegħdin jistudjaw? Pereżempju, kelli mistoqsija parlamentari li ġiet imwieġba llum u ntqal li hemm 1,395 tifel u tifla li qegħdin jistudjaw filwaqt li hemm 331 student li qegħdin fl-MCAST. Hemm ukoll numru ta’ żgħażagħ li jattendu l-Università. Però meta nitkellmu mal-ġenituri tagħhom jgħidulna b’diversi sfidi li dawn it-tfal u żgħażagħ jiltaqgħu magħhom, speċjalment meta jiġu biex jagħmlu l-eżamijiet għax ħafna drabi dawn jagħmlu l-istess eżamijiet bħat-tfal l-oħra. Ma nafx jekk min-naħa tagħkom hux qed isir xi tip ta’ ħidma f’dan is-settur?  

IS-SINJURA ANTIONETTE VASSALLO: Ma jeżistix kumitat speċifikament għal dawn it-tip ta’ tfal. Però, meta nifformaw il-Young Advisory Board u ċ-Children’s Committee, u jekk immorru fl-iskejjel u jekk nagħmlu attività nista’ nassigurak li ġieli jkollna preżenza ta’ tfal li għandhom diżabilità jew li għandhom ċerta bżonnijiet. Naċċettaw lil kulħadd. Jien mhux qiegħda hemmhekk għat-tfal ta’ dik jew tal-ieħor imma qegħdin hemm għat-tfal kollha. Però jekk taħseb li hemm bżonn li nagħmlu laqgħa speċifika - jiena nippreferi li ninkludihom mat-tfal l-oħra għax jekk tagħmel distinzjoni speċifika fuq tfal li forsi għandhom xi nuqqas nemmen li aktar tagħmel ħsara. Nista’ nassigurak li jekk jiġu they are more than welcome. Għandna advisory board li fih hemm tfal transgender u naċċettawhom, jiġifieri mhux b’diżabilità biss imma naċċettaw lil kulħadd. U nixtieq li jkolli aktar diversità fil-kumitati tagħna. Però li mmur speċifikament għalihom inħoss li nista’ inweġġagħhom għax għalija huma tfal bħal kulħadd. Pereżempju, għandna tfal fil-wheelchair ...    

IS-SINJURA SUZANNE GARCIA IMBERNON: Jekk se jiġu għandna tfal li għandhom diffikultajiet u għandhom bżonn is-sapport tagħna, anke biex ikun hemm ċerti arranġamenti, fejn nistgħu jew nirreferu jew nagħtu s-sapport tagħna biex jieħdu s-sapport li għandhom bżonn but on a case by case basis. 

ONOR. GRAZIELLA GALEA: Iva naqbel magħkom li għandha tkun xi ħaġa inklussiva u mhux issir laqgħa speċifika għalihom. Però, forsi suġġeriment li nista’ ngħaddi hu li tiltaqgħu mal-għaqdiet volontarji li jieħdu ħsieb ċerti kondizzjonijiet bħal, pereżempju, l-ADHD u d-dyslexia, biex min-naħa tagħhom jagħtukom perspettiva aħjar dwar dawn il-kondizzjonijiet u kif it-tfal jistgħu jiġu inklużi. Suġġeriment ieħor hu li forsi meta jkun hemm ċerti kumitati, mhux ikun obbligatorju imma indirettament ikun obbligatorju li wieħed mill-membri tkun persuna b’diżabilità jew persuna b’kondizzjoni. 

IS-SINJURA ANTOINETTE VASSALLO: Għandna iżjed minn wieħed. 

ONOR. GRAZIELLA GALEA: Jekk hu hekk tajjeb. Hemm ċerti kumitati li jitkellmu fuq persuni b’diżabilità ... Imma importanti li kemm jista’ ikun ninkluduhom.  

IS-SINJURA ANTOINETTE VASSALLO: Iva, għandna iżjed minn wieħed. Però nista’ nitkellem ma’ dawn il-professjonisti li jispeċjalizzaw fuq l-ADHD u dawn il-kondizzjonijiet li qiegħda ssemmi. Ma nsib l-ebda diffikultà għax, wara kollox, dawn huma affarijiet li we are aware of u qed jiżdiedu ħafna. 

IĊ-CHAIRPERSON: Hawn aktar rimarki? (Onor. Membri: Le) Nirringrazzjakom ħafna tax-xogħol siewi li tagħmlu. Prosit ħafna.  


AFFARIJIET OĦRA

[bookmark: _Hlk191277294]IĊ-CHAIRPERSON: Nixtieq ninforma lill-Kumitat li ġejna mistednin mill-Kummissjoni Immigranti, fejn iltqajna ma’ Fr John D’Amato u t-tim tiegħu u ddiskutejna xi affarijiet kurrenti fuq dan is-suġġett. Ġejna mistiedna wkoll minn Richmond Foundation sabiex niddiskutu magħhom issues pertinenti mas-saħħa mentali.  

ONOR. GRAZIELLA GALEA: Sinjura President, qiegħda ndur il-Minuti li approvajna fil-bidu tal-laqgħa. Ftit taż-żmien ilu konna għedna li se nagħmlu laqgħa konġunta dwar is-sitwazzjoni tas-suwiċidji f’pajjiżna. Jista’ ikollna update dwar meta se ssir din il-laqgħa?  
IĊ-CHAIRPERSON: Iva, kellha ssir imma kif għedna trid issir flimkien mal-Kumitat Permanenti dwar is-Saħħa. U huwa dan il-Kumitat li jrid jieħu l-lead fuqha.  

ONOR. GRAZIELLA GALEA: Forsi tkellem ftit iċ-Chairperson ta’ dak il-Kumitat. 

IĊ-CHAIRPERSON: Min-naħa tagħna s-Segretarju forsi jista’ jgħinna. Il-laqgħa tal-lum hija aġġornata għal darb’oħra. Nirringrazzjakom.  

Fil-5:25 p.m. il‑Kumitat aġġorna għal data li kellha tiġi komunikata aktar tard.

